
Efni

Umsögn Samtaka ungra bænda um

mál nr. 30/2023, drög að þingsályktunartillögu um landbúnaðarstefnu

.

Fyrst af öllu er því fagnað að unnið sé að þingsályktun þessari um landbúnaðarstefnu enda er
um tímamót að ræða að horft sé til langs tíma hvað varðar stefnu þjóðarinnar í
landbúnaðarmálum. Framtíðarsýnin er um margt metnaðarfull sem er vel og því ljóst að
stjórnvöld sýni þannig vilja til sóknar í landbúnaði og megi þar með vænta aðgerða til
stórbætts umhverfis og aukins stuðnings til landbúnaðar.

Það er mikilvægt á öllum sviðum landbúnaðar að það sé skýrt hver markmiðin og
framtíðarsýnin sé svo bændur geti hagað sínum áætlunum og rekstri eftir því en nýliðun
byggir sér í lagi á því. Það er mikilvægt að stefnan stuðli að því að jafnvægi sé í landbúnaði
og hraðar umbreytingar lágmarkaðar líkt og hefur oft á tíðum verið raunin til að mynda við
endurskoðun búvörusamninga.

Þær aðgerðaráætlanir sem ætlað er að setja til 5 ára í senn fyrir framgang
landbúnaðarstefnunnar þurfa að vera skýrar, með mælanleg markmið, að raunhæft sé að þær
nái fram að ganga og þeim fylgi því nægt fjármagn þar sem það á við.

Búast má við að sum þeirra markmiða sem kunna að vera sett skarist hvert á við annað og
þarf þá að vera ljóst hvað skal ganga framar öðru. Til að mynda er það skoðun samtakanna að
fæðuöryggi gangi fyrir öðru.



Samtök ungra bænda vilja árétta eftirfarandi atriði að svo stöddu:

Nauðsynlegt er að mynduð sé skýr stefna um að tryggja skuli framtíðarhringrás næringarefna
hér á landi og að leitað sé leiða til að koma í veg fyrir að mikilvæg áburðarefni eins og fosfór
og kalí sé komið aftur inn í hringrásarkerfið. Þessi áburðarefni eru í takmörkuðu magni og á
það sérstaklega við um fosfór sem er því gríðarlega verðmætur. Til framtíðar þarf að tryggja
að mikilvægum næringarefnum sé ekki sóað úr kerfinu, til dæmis með urðun hræja og
sláturúrgangs eða útskolun til sjávar með seiru mannfólks. Leitast skal eftir því að gera þau
aftur af nýtanlegum áburðarefnum. Um þetta er ekki fjallað sérstaklega í kafla 5, sem fjallar
um hringrásarhagkerfi en mikilvægt er að þetta sé skýr partur af framtíðar landbúnaðarstefnu
landsins, sérstaklega þegar horft er til sjálfbærni og loftslagsmála.

Í málefnastarfi ungra bænda hefur verið horft til þess að mikilvægt sé að stuðningur verði
áfram tengdur við framleiðslu og kallar því eftir auknu samráði hvað varðar viðfangsefni 10
og ekki síst betri greiningu og útlistun á því sem þar kemur fram.

Varðandi atriði 3.6 í greinargerð köllum við eftir nánari lýsingu á þessum áformum. Hvernig
á þetta tvennt mögulega að haldast í hendur? Að ætlast til þess að fara að auka samkeppni við
erlenda framleiðendur og á sama tíma að efla innlenda framleiðslu. Annað hvort þyrfti að
auka styrkveitingar umtalsvert til framleiðenda til að geta hagrætt með tækni og framþróun
eða að viðhalda og/eða auka tollavernd. Mikilvægt er að hafa í huga sérstöðu Íslands í
landbúnaðarmálum þegar það er borið saman við önnur lönd. Ýmsar áskoranir í
landbúnaðarmálum sem tengjast til dæmis landfræðilegri staðsetningu, loftslagi og veðurfari
eru hér á landi. Þessi þættir geta gert íslenskum bændum erfitt fyrir að standast samkeppni við
önnur lönd þegar kemur að kostnaði við framleiðslu afurða nema það sé á réttum forsendum.
Mikilvægt er að öll þau viðmið, kröfur og reglur sem sett eru varðandi landbúnað og
matvælaframleiðslu gildi sömuleiðis fyrir þær vörur sem eru fluttar inn. Þetta þarf að eiga við
um matvælin sjálf, meðferð lands og auðlinda, lyfjanotkun, aðbúnað skepna og fólks sem
vinnur við alla þætti matvælaframleiðslu. Það snýr einnig að atriði 3.7 í greinargerð

Að öðru leyti taka samtökin undir framkomna umsögn Bændasamtaka Íslands þann
24.2.2023 um tillögu þessa til þingsályktunar um landbúnaðarstefnu til ársins 2040.

Samtök ungra bænda lýsa yfir áhuga sínum á því að taka þátt í því reglulega samráði sem
stefnt er að í tengslum við aðgerðaráætlanir landbúnaðarstefnunnar sem og öllu öðru sem að
þessum málum snýr. Á það sömuleiðis við nánara samráð vegna þessa máls sem umsögninni
er beint að.

